
Toccâ a Tëra, se dixeiva,

Per mandâne in strambaelon,

Ma nisciun l’ha vista ancon!



Meno quelli pochi Tali

(Che s’è letto ne-i giornali)

Che non poendo guæi dormî

Van de nêutte o Çê a scorrî

Co-i so longhi Canocciali

Per çercâ un pö e pruxe ä Lun-na,

Che n’han visto (dixan) un-na

Ciù piccin-na che un bædin,

Co-a so perucchetta etcettera,

Da noî lonxi êutto mjoin

E træ die.... de leghe et cettera....



Ma parlemmo d’atre cose

Ciú importanti e sostanziose;

Vêuggio dî, di abbellimenti,

Fabbricati, Megioamenti

E da fâse, e imprinçipiæ

Per decoro, e utilitæ

Da superba nostra Zena.

